
Ane Hansen 

 

 

Aalisarnermik piniarnermillu inuussutissarsiutillit inuussutissarsiornerannik 

siuarsaanermut inatsisip (ESU) allanngortinneqarsinnaanera pillugu – taassumalu 

kingunissai pillugit – Naalakkersuisut misissuinissaannik Inatsisartut aalajangiif-

figisassaattut siunnersuut, taamaalilluni siunissami inuussutissarsiutigalugu 

umiatsiaaqqap pissarsiarinerata nalingata 60 –ianik inuussutissarsiornermi siuar-

saanissaq pilllugu taarsigassarsiisoqarsinnaangorlugu. Misissuinerup inernera 

kingusinnerpaamik aggustip aallaqqaataani 2016-imi Inatsisartunut agguaan-

neqassasoq. 

(Inatsisartunut ilaasortaq Nikolaj Jeremiassen Siumut) 

 

Inatsisartunut ilaasortap Nikolaj Jeremiassen Siumut, siunnersuuteqarpoq sinerissap qanittuani 

aalisarnermi  umiatsiaarartaarniarnermi umiatsiaaqqap nalingata 60%-tia tikillugu taarsigas-

sarsisinnaanissaanik periarfissiuuteqqullugit Naalakkersuisut misissuissasut. 

 

Siunnersuut Inuit Ataqatigiit sukumiisumik misissorsimavaat, ullumikkut periarfissaareerpoq 

umiatsiaaqqap nalingata 75%-tia tikillugu tapiiffigineqarsinnaanissamut, tamatumalu 

saniatigut Qaanaaq-mi Tasiilaq-mi Ittoqqortormiit-nilu umiatsiaaqqap nalingata 84 % tikillugu 

tapiisoqarsinnaalluni.  

 

Ukiumut umiatsiaaqqat qassiussanersut Inatsisartut namminneq aningaasaliinermikkut 

aaliangersinnaavaat, ukiunili kingullerni naliginnaavoq ukiumut 10-niit 12-luk akornanni 

tapiinissamut aningaasaliisoqartarluni. 

 

Ukiut kingulliit tallimat avannaani qaleralinniarfiusumi qalerallit akigissaarnerisa 

kingunerisaanik malunnaateqarluartumik umiatsiaaqqamik qaleralinniat umiatsiaaqqatigut 

atortorissaarutitigullu siuariartulertorsimapput, sulilu atortorissaarutsitigut siuariartorneq 

qujanartumik malunnarluarluni. 

 

Saarulliilli tammakarnerisa kingunerisaanik Kujataaniit Qeqertarsuup Tunua tikillugu 

saarullinniat piniutimikkut nutartigassangorsimapput, maannalu saarullinikkiartoqqilernerani 

umiatsiaaqqamik aalisartut siuarsarnissaat suleqatigiissutigissallugu pingaaruteqarpoq.  

 

Inuit Ataqatigiinnit inassutigerusupparput aalisartut umiatsiaararsortut saarullinniat immikkut 

isigalugit piorsaanissamik suliaqartoqassasoq, periarfissaqarpallu tapiisinnaanermut aningaa-

saliissutit amerlinerisigut ukiumut umiatsiaaqqat amerlanerusut taperneqarsinnaalernissaat 

anguniarneqassasoq. 

 

Inatsisartuni ilaasortap Nikolaj Jeremiassen-ip siunnersuutaa umiatsiaararsortut 

umiatsiaarartaarniarunik 60% tikillugu taarsigassarsisinnaanissamik periarfissaqalernissaat 

tapiiffigineqarsinnaanerannut pioreersumut sanilliullugu kinguariaataasinnaasoq  

oqaatigerusupparput,  taamaammat Inuit Ataqatigiinnit tassunga taarsiullugu ukiumut 

umiatsiaaqqat amerlanerusut tapiiffigineqarsinnaalernissaat anguniarlugu Naalakkersuisut 

misissueqquneqassasut inassutigerusupparput. 

 

Taamatut oqaaseqarluta siunnersuutip taamatut isikkoqarluni itigartinneqarnissaa 

inassutigaarput taarsiulluguli aappassaaneerneqartinnagu Aalisarnermut, Piniarnermut, 

Nunalerinermullu ataatsimiisitaliami allannguutissamik suliaqartoqassasoq inassutigalugu. 

